
Dell’AneideCanto iv.





9.





Chiariste Iarba Rè de li Getule,

E tant’autre afrecane cavaliere,

Che tutte le trattaste da cetrule,

Quanno t’addemannaro pe mogliere:

Potea passare, ca ’ntrà li rasule

Tanno stava sso core; e mò che spiere?

Chille non te piaceano; e mò à st’ammore,

Che te garbizza, chiuderraje sso core?

Non pienze, sore mia, ca comme quaglia,

Staie d’aucielle gefagne asediata:

De Getulia da ccà stà la canaglia,

Gente all’arme, e a le guerre ’mmescottata;

Dè Numidia da llà stà la marmaglia,

Latre de sette cotte; e ’ntorniata

Stai da desierte, e poco chiù lontane

Sò le gente Barcèe razza de cane.

Frateto po lo Rè Pampalione,

Pienze ca monna nespole? ’ntrà poco

Lloco te vedarraje sso forfantone

Pe nce mannare tutte a fierro, e fuoco.

Scommettarria sto naso, ca Giunone,

É l’autri Dei portate hanno a sto luoco

Sse galere Trojane, azzò co tico

S’annodecasse Anea senz’autro ’ntrico.

Che cetà sarria chesta, ò sore mia,

Che regno groliuso? si lassasse

Chessa, che veramente è na pazzia,

E co sto granne Aroje te maretasse:

L’arme Cartagenise ’n compagnia

Coll’arme de chiss’huommene smargiasse,

Auzarriano Cartagene a le stelle:

E chi nce pigliarria de felatielle?

